
Tempoh Monsun Timur Laut : November 2011 ï Mac 2012 
(Kemaskini 28 Oktober 2011) 

 
 
 
1. Pendahuluan  

 

Malaysia diramalkan akan mengalami Monsun Timur Laut mulai awal November 2011 yang 

akan berterusan sehingga awal Mac 2012. Monsun Timur Laut biasanya dikaitkan dengan 

musim tengkujuh terutamanya bagi negeri-negeri di pantai timur Semenanjung dan Sarawak.  

 

Monsun Timur Laut dicirikan oleh angin yang bertiup secara tetap dari arah timur laut. 

Semasa tempoh musim ini, negeri-negeri di pantai timur Semenanjung, kawasan pantai 

Sarawak dan pantai timur Sabah akan mengalami beberapa episod hujan lebat menyeluruh 

yang berterusan selama dua hingga tiga hari akibat luruan monsun. Dalam kes cuaca yang 

ekstrem, episod hujan lebat yang menyeluruh ini boleh bertahan selama tiga hingga lapan 

hari dan boleh menyebabkan berlakunya banjir. Walau bagaimanapun, biasanya terdapat 

beberapa hari cuaca yang baik iaitu sama ada tiada hujan atau dengan hujan yang sedikit 

yang akan berlaku di antara episod hujan lebat tersebut.  

 

Pada awal Monsun Timur Laut iaitu (November hingga Januari), cuaca yang lebih lembap 

lazimnya berlaku terutamanya di pantai timur Semenanjung. Episod hujan lebat biasa berlaku 

terutamanya di negeri-negeri sebelah pantai timur Semenanjung iaitu bermula di negeri 

Kelantan dan Terengganu pada bulan November dan awal Disember. Hujan monsun yang 

lebat secara perlahan-lahan akan beranjak ke selatan, lazimnya kawasan timur negeri 

Pahang dan Johor akan mengalami hujan lebat pada bulan Disember dan awal Januari.   

 

Bagi negeri Sabah dan Sarawak, semasa pertengahan musim Monsun Timur Laut (Januari 

hingga Februari), keadaan cuaca di bahagian utara dan timur Sabah serta bahagian barat dan 

tengah Sarawak lazimnya adalah lebih lembap berbanding dengan tempoh awal musim 

berkenaan (November hingga Disember). Manakala, cuaca yang lebih kering secara relatifnya 

berlaku di Sabah dan Sarawak semasa akhir Monsun Timur Laut (iaitu bulan Mac).  

1.1 Monsun Timur Laut Sebelum Ini (November 2010 hingga Mac 2011) 

 

Monsun Timur Laut tahun 2010/2011 telah bermula pada hujung bulan Oktober 2010 iaitu 

lebih awal berbanding biasa dan telah dipengaruhi oleh keragaman dan perubahan iklim. 

Selain daripada fenomena La Niña yang sedang berlaku, fenomena Ayunan Artik telah 

menyebabkan musim sejuk yang melampau di Eropah, Amerika Syarikat dan Asia. Kedua-dua 

fenomena ini telah menyebabkan keadaan cuaca yang tidak menentu di banyak negara. 

Malaysia juga turut mengalami kesan tersebut di mana keadaan yang lebih lembap telah 

berlaku pada bulan November 2010 dan Januari 2011, manakala bulan Disember 2010 

secara relatifnya lebih kering. 

 

Keseluruhannya, sebanyak enam episod hujan lebat yang mengakibatkan banjir telah 

melanda Semenanjung sepanjang musim tengkujuh tersebut, manakala masing-masing dua 

episod telah melanda Sabah dan Sarawak. Episod pertama hujan lebat bermula pada 30 

Oktober hingga 6 November 2010 yang telah mengakibatkan banjir besar di utara 

Semenanjung terutamanya di Kedah dan Perlis. Kejadian ini disebabkan oleh satu lekukan 

tropika yang bergerak merentasi kawasan utara Terengganu, Kelantan dan seterusnya ke 

Kedah dan Perlis.  

 

Episod kedua hujan lebat bermula 1 hingga 7 Disember 2010 dan episod ketiga yang telah 

berlaku antara 17 hingga 23 Disember 2010 telah melanda Kelantan dan Terengganu. 

Manakala episod keempat pula telah berlaku antara 28 Disember 2010 sehingga 6 Januari 

2011 dan melanda Kelantan, Terengganu dan Pahang.  

 

Pada 26 hingga 31 Januari 2011, Semenanjung sekali lagi dilanda episod hujan lebat kelima 

yang melanda empat negeri di selatan Semenanjung (Johor, Melaka Negeri Sembilan dan 

Pahang). Negeri Johor merupakan negeri yang paling teruk dilanda banjir besar di mana lebih 

47 ribu orang mangsa telah dipindahkan. Daerah Segamat merupakan daerah paling teruk 

dilanda banjir dan telah mencatatkan jumlah hujan sehingga 1200% melebihi purata 

bulanannya. Jumlah hujan harian dan bulanan yang tinggi ini adalah melebihi jangkauan 

untuk tempoh ulangan 100 tahun. 

Semenanjung menerima episod hujan lebat keenam antara 8 Mac hingga 10 Mac 2011 telah 

mengakibatkan banjir kilat di Daerah Kemaman dan Besut di Terengganu, Daerah Maran dan 

Temerloh di Pahang serta Daerah Mersing dan Kota Tinggi di Johor.   

 

Sementara itu, di Sabah dua episod hujan telah berlaku dan mengakibatkan kejadian banjir di 

beberapa kawasan rendah. Episod pertama yang berlaku antara 7 hingga 10 November 2010 

telah mengakibatkan banjir di Daerah Beaufort, manakala episod kedua yang berlaku pada 24 

hingga 30 Januari 2011 telah  mengakibatkan banjir di sekitar Bahagian Kudat dan Beluran di 

Sandakan. 

 

Di Sarawak, walaupun jumlah hujan adalah kurang berbanding biasa di kebanyakan bahagian 

semasa Disember 2010 dan jumlah hujan yang normal semasa Januari 2011, dua episod 

hujan sekejap-sekejap yang berlaku telah mengakibatkan banjir. Episod pertama telah 

melanda Bahagian Miri pada 18 dan 19 Disember 2010 di mana seramai 24 penduduk 

dipindahkan. Episod kedua bermula pada 10 hingga 17 Januari 2011 di Bahagian Kuching, 

Sarikei dan Miri. 

 

2. Statistik Hujan Bulanan dan Jumlah Hujan Kebelakangan Ini 

 

Jumlah hujan bulanan untuk tempoh Januari 2011 hingga September 2011 yang dicatatkan di 

stesen-stesen meteorologi utama di seluruh negara adalah seperti ditunjukkan dalam Rajah 

1(a) dan 1(b). Rajah memaparkan jumlah hujan bulanan untuk tahun 2011 dan min jangka 

panjang hujan bulanan.   

 

Bagi bulan Ogos 2011 iaitu fasa akhir Monsun Barat Daya, di Semenanjung, keadaan cuaca 

adalah lebih lembap dengan hujan antara 35% hingga 110% melebihi purata telah dialami di 

Negeri Perlis, Kedah, tanah besar Pulau Pinang, tengah Perak, Selangor, Pahang, barat laut 

dan selatan Johor. Walau bagaimanapun, jumlah hujan antara 20% hingga 70% di bawah 

paras purata telah dialami kawasan di selatan Pahang dan timur Johor, barat daya Pulau 

Pinang, kawasan di utara Perak dan utara Selangor. Pada September 2011, jumlah hujan 

antara 30% dan 80% di bawah purata telah dialami kebanyakan kawasan di negeri Kedah, 

Kelantan, utara dan selatan Perak, pedalaman Terengganu, di bahagian timur laut Pahang, 

sekitar utara Selangor, beberapa kawasan di Negeri Sembilan dan di barat laut Johor.  

Di Sabah, jumlah antara 35% hingga 50% melebihi paras purata telah dialami hampir seluruh 

bahagiannya kecuali Bahagian Pantai Barat yang menerima jumlah hujan sehingga 50% di 

bawah purata semasa Ogos 2011. Keadaan cuaca yang kering ini turut dialami di Daerah 

Kuala Penyu, Beaufort dan Sipitang. Pada September 2011, seluruh Sabah mengalami 

keadaan cuaca yang agak kering dengan jumlah hujan dikebanyakan kawasan antara 30% 

dan 50% di bawah purata. Malah, Bahagian Tawau telah menerima hujan sehingga 90% di 

bawah purata. Kawasan di Papar, Kuala Penyu dan Beaufort telah menerima hujan pada julat 

biasa. Sementara itu, Wilayah Persekutuan Labuan telah menerima jumlah hujan yang purata.  

 

Bagi Negeri Sarawak, amnya keadaan cuaca yang biasa telah dialami hampir kesemua 

bahagian kecuali beberapa kawasan di Miri dan Limbang yang menerima jumlah hujan kira-

kira 30% di bawah paras purata semasa bulan Ogos 2011. Manakala, semasa September 

2011, hampir seluruh bahagian menerima jumlah hujan antara 30% hingga 80% di bawah 

purata kecuali Sri Aman yang menerima hujan melebihi 80% berbanding purata dan Betong 

dan Sarikei yang menerima taburan hujan yang biasa.  

 Rajah 1(a): Min Bulanan dan Jumlah Hujan Bulanan (mm) bagi Semenanjung 

3. Keadaan Suhu Permukaan Laut (SPL) Terkini dan Tinjauan bagi Tempoh  
Monsun Timur Laut 
 

SPL terkini menunjukkan keadaan La Niña didapati berlaku mulai bulan Ogos 2011 

disebabkan oleh pengukuhan negatif anomali SPL merentangi sebelah timur kawasan tropika 

Lautan Pasifik dengan SPL antara 0.5°C hingga 1°C di bawah keadaan biasa  dan dijangka 

akan berterusan sehingga suku pertama tahun 2012. Keadaan La Niña yang masih lemah ini 

dijangkakan akan beransur-ansur meningkat pada bulan November dan Disember 2011 ini.    

 

Analisis purata SPL bulanan (°C) dan perbezaannya dari klimatologi (°C) bagi bulan 

September 2011 adalah seperti dalam Rajah 2(a) dan 2(b). (Sumber: Climate Prediction 

Centre, National Centers for Environmental Prediction, NOAA/National Weather Service, 

USA). Rajah 2(a) menunjukkan corak keadaan SPL yang lazimnya berlaku di kawasan tropika 

Lautan Pasifik. Keadaan SPL yang lebih sejuk iaitu di bawah 26°C adalah dominan di 

bahagian tengah  dan timur kawasan tropika Lautan Pasifik. Rajah 2(b) menunjukkan bahawa 

keadaan SPL di sepanjang kawasan tropika Lautan Pasifik adalah di bawah normal dengan 

Rajah 1(b): Min Bulanan dan Jumlah Hujan Bulanan (mm) bagi Sabah dan Sarawak 

kawasan yang lebih sejuk tertumpu di tengah dan timur kawasan tropika Lautan Pasifik (SPL 

berjulat di antara 0.5°C hingga 1.5°C di bawah normal).  

 

 

 

 

 

 

 

 

 

 

 

 

Rajah 2(a): SPL (°C) Bulanan September 2011  

 

 

 

 

 

 

 

 

 

 

 

 

 

Rajah 2(b): Anomali SPL (°C) Bulanan September 2011 

 

Berdasarkan Rajah 3(a) yang menunjukkan anomali SPL di Lautan Hindi dan kawasan tropika 

Lautan Pasifik, diramalkan untuk tempoh tiga bulan bagi Disember-Januari-Februari oleh 

model JAMSTEC (Sumber:Japan Marine Science Technology Centre), kawasan sepanjang 

Lautan Pasifik  adalah dijangka menjadi sejuk dengan kawasan dominan di bahagian tengah 

dan timur Lautan Pasifik dengan SPL berjulat antara 0.6°C hingga 1.5°C di bawah normal. 

Aliran SPL ini menunjukkan pembentukan fenomena La Niña dijangka akan berlaku dalam 

tempoh tersebut. Di Lautan Hindi secara keseluruhannya SPL adalah normal.   

 

Rajah 3(b) yang menunjukkan anomali SPL di Lautan Hindi dan kawasan tropika Lautan 

Pasifik diramalkan untuk tempoh tiga bulan Mac-April-Mei masih menunjukkan kawasan 

sepanjang Lautan Pasifik adalah sejuk dari normal dengan kawasan yang lebih dominan di 

bahagian timur Lautan Pasifik iaitu sebanyak 0.6°C hingga 1.5°C. Sementara itu, di Lautan 

Hindi secara keseluruhannya SPL adalah sedikit lebih sejuk daripada normal.  

 

 

 

 

 

 

 

 

 

Rajah 3 (a) : Jangkaan Anomali SPL (°C) bagi tempoh Disember-Januari-Februari  

            
 

 
 
 
 
 
 
 
 
 
 
 
 

Rajah 3 (b) : Jangkaan Anomali SPL (°C) bagi tempoh Mac-April-Mei 
 
 

4. Tinjauan Cuaca bagi Tempoh Monsun Timur Laut   

 
Kebanyakan model ramalan cuaca bermusim dari pusat-pusat iklim terkemuka (seperti 

European Centre for Medium-Range Weather Forecast (ECMWF), National Centers for 

Environmental Prediction/National Oceanic and Atmospheric Administration Climate Forecast 

System (NCEP/NOAA CFS) dan Japan Marine Science Technology Centre (JAMSTEC)) 

meramalkan bahawa bagi tempoh November-Disember-Januari, seluruh negara dijangka 

akan menerima jumlah hujan pada paras purata kecuali negeri-negeri di utara Semenanjung, 

Kelantan, timur Sarawak dan Sabah yang diramalkan akan menerima jumlah hujan melebihi 

paras purata. Keadaan cuaca yang serupa diramalkan terus dialami di seluruh negara bagi 

tempoh Disember-Januari-Februari. Bagi tempoh Januari-Februari-Mac, negeri Sabah dan 

Wilayah Persekutuan Labuan diramalkan menerima jumlah hujan melebihi paras purata. 

Manakala kebanyakan kawasan di Semenanjung dan Sarawak dijangka akan menerima hujan 

pada paras purata.  

 

Bagi Semenanjung, negeri Perlis, sebahagian besar negeri Kedah, Pulau Pinang, Daerah 

Hulu Perak di Perak, utara Kelantan dan utara Terengganu dijangka akan menerima hujan 

antara 40% hingga 60% melebihi purata pada bulan November dan Disember. Malah keadaan 

cuaca sebegini dijangka meliputi seluruh Kelantan, Terengganu dan juga timur Pahang dan 

Daerah Mersing di Johor semasa Disember nanti dan berterusan dialami kawasan utara 

Kelantan dan utara Terengganu sehingga Januari 2012. Jumlah hujan antara 20% dan 40% 

melebihi purata pula diramalkan di sekitar selatan negeri Kedah, Seberang Perai Tengah dan 

Seberang Perai Selatan di Pulau Pinang, utara Perak, selatan Kelantan, selatan Terengganu 

dan utara Daerah Jerantut di Pahang pada bulan November. Malah, keadaan cuaca lembap 

ini diramalkan meliputi seluruh Semenanjung semasa Disember nanti dan berlanjutan dialami 

negeri Perlis, Kedah, sebahagian besar Perak, barat laut dan timur Pahang dan timur Johor 

pada Januari 2012 dan di Daerah Padang Terap, Sik dan Baling di Kedah, Daerah Hulu Perak 

di Perak, Kelantan, Terengganu dan utara Pahang sehingga Februari 2012. Sehubungan 

dengan itu, perhatian yang lebih perlu diberi dalam kesiapsiagaan menghadapi banjir bagi 

negeri Kedah, Perlis dan Perak Utara mulai hujung bulan Oktober dan bagi negeri-negeri 

pantai timur Semenanjung mulai awal bulan November. Meskipun kawasan-kawasan lain di 

Semenanjung dijangka mendapat hujan pada paras purata, namun jumlah hujan yang 

meningkat akan menyebabkan banjir terutamanya pada bulan Disember dan awal Januari 

bagi negeri Pahang dan Johor.  

   

Bagi Sarawak, keadaan yang lembap dengan jumlah hujan antara 20% dan 40% di atas 

purata diramalkan dialami di timur Bahagian Limbang sepanjang bulan Disember 2011 hingga 

Mac 2012. Walaupun  kawasan-kawasan lain diramalkan akan menerima taburan hujan yang 

purata sepanjang tempoh November 2011 hingga Mac 2012, Bahagian Kuching, Sri Aman, 

Miri dan Limbang biasanya mengalami hujan lebat yang boleh mengakibatkan banjir semasa 

bulan Disember hingga awal Februari. 

Di Sabah, jumlah hujan antara 20% hingga 40% melebihi purata diramalkan di Bahagian 

Kudat, Pantai Barat dan pedalaman Bahagian Sandakan pada November 2011 dan Mac 

2012. Keadaan cuaca yang serupa dijangka dialami seluruh Sabah dan Wilayah Persekutuan 

Labuan mulai Disember 2011 hingga Februari 2012. Malah, Bahagian Kudat dan Pantai Barat 

dijangka akan menerima hujan antara 40% hingga 60% melebihi purata semasa Januari 2012. 

Dari segi klimatologi, keadaan hujan sebegini kebiasaannya menyebabkan banjir pada 

pertengahan November hingga Januari terutamanya di Bahagian Kudat (iaitu sekitar kawasan 

Marudu, Kota Belud dan Pitas), Bahagian Pedalaman dan Sandakan. Taburan hujan pada 

julat biasa juga dijangka semasa November 2011 dan Mac 2012 di Bahagian Pedalaman, 

Tawau dan timur Bahagian Sandakan. 

 

Keadaan cuaca yang lembap dengan lima hingga enam episod hujan lebat diramalkan akan 

berlaku pada Monsun Timur Laut tahun ini. Jumlah hujan melebihi paras purata yang 

diramalkan di beberapa kawasan seluruh Malaysia dijangka akan mengakibatkan banjir 

terutama di kawasan-kawasan rendah di negeri Kedah, Perlis dan Perak Utara mulai hujung 

bulan Oktober dan bagi negeri-negeri pantai timur Semenanjung mulai awal bulan November. 

Pada bulan Disember dan awal Januari banjir dijangka berlaku di negeri Pahang dan Johor. Di 

Sarawak, Bahagian Kuching, Sri Aman, Miri dan Limbang biasanya mengalami hujan lebat 

yang boleh mengakibatkan banjir semasa bulan Disember hingga awal Februari. Untuk 

Sabah, kejadian banjir diramalkan pada pertengahan November hingga Januari terutamanya 

di Bahagian Kudat (iaitu sekitar kawasan Marudu, Kota Belud dan Pitas), Bahagian 

Pedalaman dan Sandakan. Kejadian banjir yang dijangka berlaku di kawasan-kawasan 

tersebut pada Monsun Timur Laut kali ini diramalkan lebih besar berbanding Monsun Timur 

Laut tahun lepas.  

 

Rajah 4(a), 5(a), 6(a), 7(a) dan 8(a) masing-masing menunjukkan jangkaan hujan bulanan 

bagi November 2011 hingga Mac 2012. Rajah 4(b), 5(b), 6(b), 7(b) dan 8(b) pula 

menunjukkan jangkaan peratusan anomali hujan bulanan bagi November 2011 hingga Mac 

2012.  

 

Jadual 1 dan Jadual 2 masing-masing menunjukkan ringkasan dan keterangan terperinci 

tinjauan cuaca mengikut negeri-negeri di Malaysia bagi tempoh November 2011 hingga Mac 

2012. Lampiran 1 dan Lampiran 2 masing-masing menunjukkan maklumat terperinci 

statistik hujan bulanan terkini yang terdiri daripada min jangka panjang, hujan bulanan yang 

tertinggi dan terendah, sisihan piawai dan min bilangan hari hujan untuk bulan November 

hingga Mac bagi Semenanjung serta Sabah dan Sarawak. 

Jangkaan Hujan Bulanan dan Peratusan Anomali Hujan Pada Bulan November 2011 

 

 

 

 

 

 

 

 

 

 

 

 

 

 

Rajah 4(a): Jangkaan Hujan Bulanan Bagi November 2011 

 

 

 

 

 

 

 

 

 

 

 

 

 
 

Rajah 4(b): Jangkaan Peratusan Anomali Hujan Bagi November 2011 
 

 

 


